
Din is-sena erġajna pparteċipajna fi Skolasajf. Skolasajf hija dejjem 

esperjenza li minnha nitgħallmu ħiliet ġodda u anke tgħinna 

nissoċjalizzaw. Skolasajf tas-sena l-oħra u ta’ din is-sena kien fihom ukoll 

l-isfidi tagħhom, minħabba s-sitwazzjoni tal-COVID, però anke dawk 

tgħallimna nadattaw għalihom. U ma’ kull sfida li għelibna, kbirna u 

mmaturajna. 

Aħna xxurtjati iktar minn tfal f’pajjiżi oħra għaliex bħal tfal Ewropej oħra 

nistgħu nitgħallmu, nilagħbu, nibżgħu għal saħħitna u meta nikbru 

nagħmlu dak li nkunu tgħallimna.  

Nixtieq nirringrazzja lil Servizzi Ewropej f’Malta u Europe Direct Valletta, 

li waqt Skolasajf kellmuna dwar l-Unjoni Ewropea u, flimkien ma’ sħabna 

minn diversi skejjel f’Malta u Għawdex, stajna nressqu s-suġġerimenti 

tagħna dwar kif nixtiequ li jkun il-futur li nixtiequ ngħixu fih aktar ma 

nikbru.  

Illum se ngħidulkom dak li ddiskutejna fi Skolasajf, kif qegħdin taraw fil-

posters li għandna madwarna. Aħna wkoll, għalkemm għadna żgħar, 

nafu x’għandna bżonn biex nikbru kuntenti bħala ċittadini Maltin u 

Ewropej. 

Dak li qegħdin taraw jagħmlu tfal bħalna f’dawn il-posters, kien ta’ 

għajnuna għalina biex stajna noħorġu b’ideat u suġġerimenti dwar dak 

li laqatna l-iktar u dwar dak li nixtiequ naraw aħjar għall-futur tagħna.  



 

 

• Aħna nixtiequ ngħidu wkoll li għalkemm hemm xi affarijiet li 

jistgħu jagħmlu l-kbar għalina biex inkunu aktar kuntenti, aħna 

lesti wkoll li nagħmlu l-parti tagħna biex ikollna dinja aħjar. 

• Aħna t-tfal nixtiequ naraw iktar rispett lejn l-anzjani tagħna, kif 

ukoll li nitgħallmu aktar minnhom.  

• Aħna t-tfal nixtiequ li jkollna ħajja iktar b’saħħitha, ngħixu 

f’ambjent b’iktar siġar u pjanti, b’iktar spazji miftuħa u b’arja iktar 

nadifa.  

• Aħna t-tfal nixtiequ li jkun hawn mezzi ta’ trasport li ma jħammġux, 

li naħlu inqas ilma u ikel u jkollna enerġija nadifa.  

• Aħna t-tfal nixtiequ li jkollna iktar ħin u postijiet biex nipprattikaw 

xi sport biex ma nibqgħux ngħaddu ħafna ħin iktar milli suppost 

fuq il-kompjuter jew it-tablet.  

• Aħna t-tfal nixtiequ li jkollna ikel tajjeb għas-saħħa tagħna. 

• Aħna t-tfal qbilna li l-iktar ħaġa importanti biex ikollna futur sabiħ 

hi li nirrispettaw lil xulxin, lill-ħbieb u lil dawk li ma nafuhomx jew li 

mhumiex bħalna, nirrispettaw lill-ambjent u lill-annimali u 

nirrispettaw lil kulħadd. 

• Nixtiequ li kulħadd jagħti s-sehem tiegħu biex nibnu llum futur 

aħjar għal kulħadd. 

Amy Lanzon u Naomi Farrugia, Ċentru SkolaSajf Fgura 
 



 

  
 

 

 
 
 
 
  


